
Frumvarp til laga
um

breyting á lögum nr. 56, 22. nóvbr. 1907, um stjórn landsbókasafnsisn.

(Lagt fyrir alþingi 1913).

L gr.
Landsbókavörður hefir 3600 kr. laun að byrjunarlaunum, en launin hækka 

þriðja hvert ár um 200 kr. upp í 4200 kr.
1. aðstoðarbókavörður hefir 2400 kr. árslaun að byrjunarlaunum, en laun- 

in hækka þriðja hvert ár um 200 kr. upp i 3600 kr.
2. aðstoðarbókavörður hefir 2000 kr. árslaun að byrjunarlaunum, en 

launin hækka þriðja hvert ár um 200 kr. upp í 3000 kr.

2. gr.
Lög þessi öðlast gildi 1. janúar 1914.

Athugasemdir við lagafrumvarp þ e 11 a.

í brjefi, dags. 7. febr. 1913, hefir landsbókavörðurinn vakið athygli á þvi, 
að launakjör starfsmanna landsbókasafnsins sjeu svo fráleit, að safninu haldist 
ekki á mönnum sinum nema um stundarsakir; leiti þeir jafnan burt, þegar þeir 
sjeu farnir að venjast störfunum, í aðra lifvænlegri stöðu. Stjórnin verður og að 
viðurkenna, að launakjör starfsmanna safnsins eins og þau eru ákveðin i lögum 
nr. 56, 22. nóvbr. 1907, sjeu alsendis óviðunandi. Samkvæmt þessum lögum er 
landsbókaverði ákveðin 3000 kr. laun, 1. aðstoðarbókaverði 1500 kr. og 2. bóka- 
verði 1000 kr. Með launum þessum getur safninu ekki baldist á nýtum mönnum, 
en það er auðsætt, að það er safninu hinn mesti bagi að missa starfsmenn sina, 
þegar þeir eru orðnir safninu kunnugir og æfðir við starf sitt, og þetta er því 
bagalegra sem safnið er nú i hröðum vexti.

Stjórnin álítur þvi að nauðsynlegt sje að bæta laun starfsmannanna. 
Virðist hæfilegt að byrjunarlaun landsbókavarðar sjeu 3600 kr., og hækki launin 
upp i 4200 kr. Laun 1. aðstoðarbókavarðar virðast eiga að vera svipuð og laun 
kennara við hinn almenna mentaskóla, og laun 2. bókavarðar geta naumast verið 
lægri en 2000 kr. til byrjunar, hækkandi upp í 3000 kr.

Um 2. bókavarðarstöðuna er þess sjerstaklega að geta, að sá maður, sem 



nú er skipaður í hana, hefir að eftirlaunum 1440 kr. Þessi eftirlaun falla að 
sjálfsögðu burtu hlutfallslega eða að öllu leyti, þá er hann nær 2400 kr. árslaun- 
um, en þá launaupphæð hafði hann i sínu fyrra embætti. Nái þetta lagafrum- 
varp fram að ganga, og laun 2. bókavarðar verða ákveðin 2000 kr., þá mundi 
honum t. d. bera þau laun og jafnframt 400 kr. af eftirlaunum sínum.

Að öðru leyti skal vísað til nefnds brjefs landsbókavarðarins, sem prent- 
að er hjer á eftir.

Fylgiskjal.

LANDSBÓKASAFN
ÍSLANDS.

Reykjavík, 7. d. febr. 1913.

í erindi mínu til h. háa stjórnarráðs, dags. 13. nóv. f. á., hefi jeg í fáum 
orðum bent á, hvert olnbogabarn Landsbókasafn íslands hafi um langan aldur 
verið hjá fjárveitingarvaldinu, og öll útlát til þess af skornum skamti, til stórtjóns 
bæði fyrir safnið sjálft og þá, sem nota það.

En nú eru þeir tímar komnir, að við svo búið má eigi lengur standa, 
því að hinn mikli vöxlur þess og margfaldaður starfi á síðustu 10—20 árum og 
eigi sist hlutverk þess í þjóðlífi voru heimtar beint, að því sje allur hinn sami 
sómi sýndur sem hinum æðri menningarstofnunum landsins.

Vjer erum of fámenn og fátæk þjóð til þess að nokkur vegur sje til fyrir 
oss að standa strauin af nema einu myndarlegu landssafni, en af því leiðir aftur, 
að háskólinn íslenski hlýtur aðallega að styðjast við þelta safn, og verður því 
hlulverk þess tvöfalt: Það verður bæði að vera þjóðbókasafn með sjerstakri 
skyldu til að safna íslenskum bókum og handritum og geyma þeirra, og einnig 
visindalegt bókasafn, athvarf fyrir mentastofnanir vorar og islenska vísindamenn.

Þetta tvöfalda hlutverk getur safnið eigi unnið nema með miklum styrk 
úr landssjóði. Jeg skal fúslega játa, að mjög mikið hefir á síðari árum verið 
bætt úr brýnustu þörfum safnsins með bókhlöðubyggingunni, auknum styrk til 
bókakaupa og handrita o. 11. Ennfremur voru lögin um stjórn Landsbókasafns- 
ins 22. nóv. 1907 drjúgt skref í rjetta átt, en betur má, ef duga skal. Enn eru 
launakjör starfsmanna safnsins svo fráleit og ranglát, að safninu helst eigi á 
mönnum sinum nema um stundar sakir, leita þeir jafnan burt, þegar þeir eru 
farnir að venjast störfunum og orðnir vel verkfærir, i aðra lífvænlegri stöðu, og 
svo byrjar á nýjan leik að venja nýja og alls ókunnuga menn við störfin. Hvert 
feikna tjón þetta sje fyrir safnið, hygg jeg liggi i augum uppi. Til dæmis skal 



þess getið, að síðan 1895 hefir safnið orðið á bak að sjá i aðra stöðu svo ágæt- 
um bókaverði sem Pálma skólakennara Pálssyni, dr. phil. Birni Bjarnasyni og nú 
siðast docent Jóni Jónssyni, sem orðin var nákunnugur safninu, og að sjálfsögðu 
mun einnig núverandi fyrri bókavörður dr. phil. Guðmundnr Finnbogason ieita 
burt þaðan jafnskjótt sem honum býðst eitthvað lífvænlegra, og svo mun jafnan 
fara, þar til þetta þýðingarmikla og vandasama starf verður svo launað, að við 
megi una.

Til samanburðar við launakjör landsbókavarðar og bókavarða skal hjer 
sýnt, hvernig starfi þessi er launaður i Danmörku og víðar á Norðurlöndum.

Við konungl. bókasafnið í Kaupmannahöfn hefir yfirbókavörður 6000 
króna árslaun, sem bækka 4. hvert ár um 400 kr. þar til þau nema 7200 kr. 
Bókaverðir safnsins hafa að árslaunum 4000 kr., sem bækka 4. hvert ár um 300 
kr. upp i 5200 kr., undirbókaverðir hafa í árslaun 1800 kr. með 400 kr. hækkun 
4. hvert ár upp i 3600 kr.

Á háskólabókasafninu í Kaupmannahöfn eru launakjör yfirbókavarðar, 
bókavarða og undirbókavarða öll hin sömu sem við konungl. bókhlöðuna.

Við ríkisbókasafnið í Árósum hefir yfirbókavörður 4800 kr. árslaun, sem 
hækka um 400 kr. 4. hvert ár, þar til þau ná 6000 kr., en bókaverðir hafa 3000 
kr. árstekjur, sem hækka um 400 kr. 4. hvert ár upp í 4200 kr.

Jafnvel bæjarbókasafnið i Kristjaniu (Deichmanske Bibliotek) veitir yfir- 
bókaverði sínum 3000 kr. byrjunarlaun, en hækkar þau um 400 kr. 3. hvert ár 
upp i 4200 kr., undirbókaverðir hafa 2400 kr. laun, sem hækka með sama fresti 
upp í 3300 kr.

í Svíþjóð hefir rikisbókavörðurinn við kgl. bókasafnið i Stokkhólmi 9000 
kr. i laun alls, 1. bókavörður 5800, aðrir bókaverðir 4000 kr. á ári. Hefir 1. 
bókavörður 2 aldursbætur á 5 og 10 ára fresti, hinir bókaverðirnir 3 aldursbætur 
5., 10. og 15. hvert ár, og hækka launin um 500 kr. í hvert skifti.

Svo sem sjá má af þessu stutta yfirliti eru þjóðbókasöfn á Norðurlönd- 
um sett jafnhliða háskólum þar, og jafnvel hærra sumstaðar, að því er snertir 
laun yfirbókavarða og bókavarða, auðvitað með tilliti til þess, að vinna þeirra er 
mun meiri en háskólaprófessóra, og leyfin miklu styttri, en alstaðar er það reglan, 
að launin fara hækkandi eftir embættisárafjölda, með því að það er beint skilyrði 
fyrir að geta haldið nýtum og duglegum mönnum, sem vanir eru orðnir starfinu, 
enda hefir þing vort og stjórn viðurkent rjettmæti þessarar launareglu með því að 
taka hana upp i lög um laun háskólakennara 30. júli 1909.

Sumir álíta ef til vill, að litlu þjóðbókasafni hæfi ver launaðir starfsmenn 
en stóru, en svo er alls eigi, stóru söfnin hafa miklu fleiri mönnum á að skipa, og 
geta því skift vinnunni niður á margar hendur og haft einn eða fleiri menn ein- 
göngu við hverja sjerstaka starfsgrein, þarsem smáu söfnin aftur á móti heimta 
miklu margháttaðri vinnu og þar af leiðandi fjölbreyttari þekkingu af starfsmönn- 
um sinum.

Að vísu verðum vjer íslendingar í þessu atriði sem öðrum að sníða oss 
stakk eftir vexti, og getum eigi vænst þeirra launa fyrir embættisstörf vor, sem 
tiðkast hjá öðrum stærri þjóðum, en rangindi og ójöfnuð i launalöggjöf vorri 
ætti oss að vera unt og skylt að leiðrjetta.

Beri menn launakjör bókavarða Landsbókasafnsins saman við launakjör 
kennara við h. almenna mentaskóla, sem þó eru tiltölulega verst launaðir allra 



æðri kennara hjer á landi, þá sjest, að laun þeirra eru miklu meiri en bókavarð- 
anna, daglegur vinnutími yfirleitt talsvert styttri (á Landsbókasafninu er hann sex 
stundir á dag) og sumarleyfið og önnur leyfi um 4 mánuðir, hinna að eins ^/2 
mánuður, og auk þess eru allir föstu kennararnir konungl. embættismenn með 
eftirlaunarjetti, sem hina vantar. Jafnvel verslunarstjórar, sem litlu eða engu bafa 
til náms kostað, eru margir hverjir betur launaðir en yfirbókavörður landsins; 
sláturhús-stjóri og íshús-stjóri bæjarins eru hálaunaðir menn í samanburði við 
1. bókavörð og jafnvel dyravörður og bókbindari sjálfs Landsbókasafnsins hafa 
miklu hærri laun en 2. bókavörður.

Væntanlega mun öllum skynbærum og sanngjörnum mönnum skiljast, hve 
ranglátt þetta fyrirkomulag er og jafnframt háskalegt fyrir þessa stofnun, sem jeg 
ber bæði siðferðislega og lagalega ábyrgð á, að komi þjóðinni að sem mestum 
og bestum notum, og geti sem best fullnægt þeim kröfum, sem nú eru gerðar til 
allra þjóðbókasafna um víða veröld.

Það er því ósk mín og tillaga til h. háa stjórnarráðs, að lagt verði fyrir 
næsta þing frumvarp til launalaga fyrir embættismenn Landsbókasafnsins þess 
efnis: að landsbókavarðarstaðan verði framvegis launuð með 3600 krónum, og 
hækki launin 3. hvert ár um 300 kr. upp i 4800 kr.; laun 1. bókavarðar verði 
2400 kr., og hækki 3. hvert ár um 200 kr. upp í 3600 kr.; laun 2. bókavarðar 
verði 2000 kr., og hækki um 200 kr. 3. hvert ár upp í 3000 kr.

Að síðustu skal hjer tekið fram, að jeg tel með öllu óráðlegt að veita 
framvegis nokkra af þessum 3 stöðum nýjum mönnum, nema þeir áður hafi 
gengið undir próf, og staðist það, í þeim greinum, sem bókavörðum er nauðsyn- 
legt að kunna og þeir hafa eigi áður af hendi leyst annarstaðar. Mun jeg síðar, 
ef stjórnarráðið óskar þess, semja frumvarp til reglugerðar um það efni.

Virðingarfylst

Jón Jakobsson.

Til
Stjórnarráðs íslands.


